
BAHOLANGAN 
MAJBURIYATLAR HISOBINI 
TAKOMILLASHTIRISH

Ochilov Farxodjon Shavkatjon o‘g‘li
PhD, Toshkent davlat iqtisodiyot universiteti “Audit” kafedrasi dotsenti

Annotatsiya: Mazkur maqolada xo‘jalik yurituvchi subyektlarning moliyaviy hisobotlarida baholangan majburiyatlarni tan 
olish, baholash hamda moliyaviy hisobotlarda yoritib berish masalalariga atroflicha to‘xtalib o‘tilgan. Shuningdek, xo‘jalik 
yurituvchi subyektlar amaliyotida uchraydigan turli yuridik hamda konstruktiv javobgarliklar asosida yuzaga keladigan 
baholangan majburiyatlarni buxgalteriya hisobida to‘g‘ri rasmiylashtirish va moliyaviy hisobotlarda baholangan majburi-
yatlar bo‘yicha ma’lumotlarni haqqoniy yoritib berish maqsadida baholangan majburiyatlarni buxgalteriya hisobida tan 
olish va aks ettirish bo‘yicha takliflar ishlab chiqilgan. Shu bilan birga, baholangan majburiyatlarning eng keng tarqa-
lgan turlaridan biri hisoblangan restrukturizatsiya bo‘yicha baholangan majburiyatlarning turlari va tasnifi bo‘yicha xulo-
salar shakllantirilgan. Xususan, restrukturizatsiya bilan bog‘liq xarajatlar tasnifi hamda baholangan majburiyatni tan olish 
yo‘nalishlari va tartibi bo‘yicha taklif hamda tavsiyalar berilgan.

Kalit so‘zlar: Buxgalteriya hisobi, moliyaviy hisobot, rezervlar, baholangan majburiyatlar, shartli majburiyatlar, restruktur-
izatsiya, xarajatlar.
Abstract: In this article, the issues of recognition, evaluation and disclosure of the provisions in the financial statements 
of economic entities are discussed in detail. Also, proposals have been developed to properly formalize the provisions 
arising on the basis of various legal and constructive obligations found in the practice of economic entities in accounting 
and to recognize and reflect the provisions in accounting in order to truthfully disclosure the data on the provisions in 
financial statements. At the same time, draw conclusions in detail about the types and classification of provisions for 
restructuring, which are one of the most common types of provisions. In particular, suggestions and recommendations 
were given on the classification of costs related to restructuring and the directions and procedure for recognition of the 
provisions.

Key words: Accounting, financial statement, reserves, provisions, contingent liabilities, restructuring, costs.
Аннотация: В данной статье подробно рассмотрены вопросы признания, оценки и раскрытия обязательств, оце-
ненных в финансовой отчетности хозяйствующих субъектов. Также разработаны предложения по признанию и 
отражению в бухгалтерском учете оцененных обязательств, возникающих на основе различных юридических и 
конструктивных обязанности, встречающихся в практике хозяйствующих субъектов, в целях надлежащего оформ-
ления в бухгалтерском учете и достоверного раскрытие в финансовой отчетности информации об оцененных 
обязательствах. При этом подробно формированы выводы о видах и классификации оценочных обязательств по 
реструктуризации, которые являются одним из наиболее распространенных видов оценочных обязательств. В 
частности, были даны предложения и рекомендации по классификации затрат, связанных с реструктуризацией, а 
также направлениям и порядку признания оцененного обязательства.

Ключевые слова: Бухгалтерский учет, финансовая отчетность, резервы, оценочные обязательства, условные обя-
зательства, реструктуризация, затраты.

K I R I S H
Xo‘jalik yurituvchi subyektlar majburiyatlarini moliyaviy hisobotlarda aks ettirish muhim ahamiyatga ega 

hisoblanadi. Xususan, majburiyatlar tarkibida baholangan majburiyatlarni tan olish, baholash hamda moliyaviy 
hisobotlarda aks ettirish bo‘yicha bir qator ilmiy tadqiqot ishlari olib borilayotgan bo‘lsa-da, mazkur turdagi 
majburiyatlar hisobini yuritishning metodologik asoslari to‘liq yaratilmaganligi buxgalteriya hisobida muayyan 
muammolarni keltirib chiqarmoqda. Baholangan majburiyatlar xo‘jalik yurituvchi subyektlar umumiy majburiyat-
larining muhim va ajralmas qismi sifatida ifodalanishi lozim va ularni buxgalteriya hisobida tan olish hamda moli-
yaviy hisobotlarda to‘g‘ri aks ettirish moliyaviy holatning shaffof va haqqoniy yoritib berilishiga zamin yaratadi. 
Bu esa, moliyaviy hisobotlardan foydalanuvchilarning strategik boshqaruv qarorlarini qabul qilishlarida muhim 
ahamiyat kasb etadi.

STurli mulkchilik shaklidagi xo‘jalik yurituvchi subyektlarda baholangan majburiyatlar aksariyat holatlarda 

sud jarayonlari bo‘yicha majburiyatlar, soliq majburiyatlari, turli kafolatlar bo‘yicha majburiyatlarni tan olish 
natijasida moliyaviy hisobotlarda muhim buzib ko‘rsatish risklarini keltirib chiqarishi mumkin. Mazkur majburi-
yatlarni haqqoniy baholash xo‘jalik yurituvchi subyekt rahbariyati va manfaatdor tomonlarga potensial moliyaviy 
risklarni baholash va ularni boshqarish strategiyalarini ishlab chiqishga yordam beradi. Baholangan majburi-
yatlarni hisobga olish xo‘jalik yurituvchi subyektga moliyaviy resurslarini samarali boshqarish, kelajakda yuzaga 
kelishi mumkin bo‘lgan moliyaviy majburiyatlarni bashorat qilish va rejalashtirish, ularning o‘z vaqtida va sama-
rali bajarilishini ta’minlashga xizmat qiladi.

Yuqoridagilarni inobatga olgan holda, bugungi kunda mamlakatimizda faoliyat yuritayotgan xo‘jalik yuritu-
vchi subyektlarda baholangan majburiyatlarni buxgalteriya hisobida tan olish va moliyaviy hisobotlarda aks etti-
rishda shaffoflik va haqqoniylikni ta’minlash, moliyaviy hisobotlarda uchraydigan risklarni baholash, moliyaviy 
hisobotning xalqaro standartlariga rioya qilish va biznes risklarini boshqarish dolzarb masalalardan biridir.

A D A B I Y O T L A R  S H A R H I
Xorijiy amaliyotda va moliyaviy hisobotning xalqaro standartlarida “Baholangan majburiyatlar” atamasi 

yuzasidan turlicha qarashlar mavjud. Ba’zi iqtisodchi olimlar tomonidan “Baholangan majburiyatlar” atamasi 
“Rezervlar” sifatida talqin qilingan.

Xususan, Ya. V. Sokolovning fikricha, “Rezervlar bu korxonaning kutilayotgan va qat’iy belgilangan xarajat-
larini qoplash uchun ajratilgan mablag‘laridir” [1].

A. D. Sheremet “rezervlarni moddiy, mehnat va moliyaviy resurslar narxini pasaytirish uchun foydalanil-
magan imkoniyatlar deb tushunish kerak”, degan xulosaga kelgan [2].

Yu.A. Babayev va A.M. Petrov fikrlariga qaraganda, “rezervlar alohida buxgalteriya hisobi obyektlarini 
baholashni aniqlashtirish va kelgusi xarajatlar hamda to‘lovlarni qoplash uchun yaratiladi” [3].

I.A. Lisovskaya hamda N.G. Trapeznikovalar “rezervlar majburiyatlarni bajarish bilan bog‘liq xarajatlarni 
qoplashga mo‘ljallangan manba sifatida tavsiflanadi”, degan to‘xtamga kelgan [4].

L.T. Gilyarovskaya nuqtayi nazaricha “rezervlar deganda korxonaning uzluksiz ishlashi uchun yaratilgan 
resurslar zaxiralari, shuningdek ishlab chiqarish samaradorligini oshirish uchun foydalanilmagan imkoniyatlar 
tushuniladi” [5].

A.V.Klyausterning ta’kidlashicha esa, “rezervlar tashkilotning ixtiyoriy ravishda shakllantirilgan, ishlab 
chiqarish resurslaridan oqilona foydalanish imkoniyatlarini ta’minlaydigan majburiyatlarini zaxira sifatida talqin 
qilishdir” [6].

“Baholangan majburiyatlar, shartli majburiyatlar va shartli aktivlar” nomli 37-son buxgalteriya hisobining 
xalqaro standartida “baholangan majburiyatlar noaniq miqdorlar yoki vaqt oralig‘idagi majburiyatlar sifatida 
belgilanadi. Agar javobgarlik natijasida korxona iqtisodiy resurslarining chiqib ketishi talab qilinayotgan yoki 
boshqa iqtisodiy resurslarga ta’sir qilish ehtimoli 50 foizdan ortiq bo‘lsa, korxona baholangan majburiyatlarni tan 
olishi kerak”, deb qayd etilgan [7].

J.Uilyams fikricha, “baholangan majburiyatlarning buxgalteriya hisobida paydo bo‘lishi buxgalteriya hiso-
bidagi muhim rivojlanish sifatida ko‘rildi, chunki u “Big bath” kabi metoddan foydalanishni tartibga solib, unda 
aktivlarni kamaytirish uchun daromaddan bir martalik to‘lov olinadi, bu esa kelajakda xarajatlarni kamaytiradi” [8].

Yuqoridagi olimlarning fikrlarini umumlashtirgan holda ta’kidlashimiz mumkinki, buxgalteriya hisobida bahol-
angan majburiyatlar kelgusidagi xarajatlar yoki sarflarni kutish uchun xo‘jalik yurituvchi subyektlar tomonidan 
ajratilgan, ammo vaqt yoki miqdor jihatidan noaniq bo‘lgan summalarga ishora qiladi. Shu sababli, baholangan 
majburiyatlar buxgalteriya balansida majburiyatlar sifatida aks ettiriladi, chunki ular xo‘jalik yurituvchi subyekt-
ning kelajakda yuzaga kelishi mumkin bo‘lgan majburiyatlarini ifodalaydi.

T A H L I L  V A  N A T I J A L A R
Buxgalteriya hisobida baholangan majburiyatlar, odatda, buxgalteriya xizmati xodimlarining professional 

taxminlari va mulohazalari asosida tan olinadi hamda moliyaviy hisobotda aks ettiriladi, chunki kelgusidagi 
xarajatlar yoki aktivlarning chiqib ketishining muddati va qiymati noaniq bo‘lishi mumkin. Lekin, xo‘jalik yuritu-
vchi subyektlar rahbariyati faoliyatdagi turli o‘zgarishlar va yangi ma’lumotlarni aks ettirish uchun tartib-qoi-
dalarni muntazam ravishda ko‘rib chiqishlari va tuzatishlari kerak. Shuningdek, xo‘jalik yurituvchi subyektlar 
kelgusidagi potensial xarajatlar va sarflarni o‘z vaqtida hamda to‘g‘ri tan olishlarini ta’minlashlari lozim. Bu esa, 
o‘z navbatida, investorlar va manfaatdor tomonlarga xo‘jalik yurituvchi subyektning moliyaviy holati to‘g‘risida 
shaffof axborotlar shakllanishiga zamin yaratadi.

Xo‘jalik yurituvchi subyektlarning baholangan majburiyatlari - bu o‘tgan voqea-hodisalar natijasida yuzaga 
kelgan, ammo ularni bartaraf etish kelajakdagi noaniq hodisalarga bog‘liq bo‘lgan va ularni to‘lash miqdori yoki 

muddatini ishonchli darajada aniqlash mumkin bo‘lmagan majburiyatlardir. Bunday majburiyatlar majburiyat-
ning ehtimoliy miqdorini baholashni talab qiladi va har xil turdagi kafolatlar, da’volar, restrukturizatsiya, soliq 
risklari va boshqalarni o‘z ichiga olishi mumkin.

“Baholangan majburiyatlar, shartli majburiyatlar va shartli aktivlar” nomli 37-son buxgalteriya hisobining 
xalqaro standartiga muvofiq, buxgalteriya hisobida baholangan majburiyatlar hisobga olinishi va xo‘jalik yuritu-
vchi subyektlarning moliyaviy hisobotlarida oshkor etilishi lozim. Ular moliyaviy hisobotning majburiy elementi 
bo‘lib, moliyaviy holat va moliyaviy natijalar ko‘rsatkichlariga ta’sir qiladi.

Fikrimizcha, baholangan majburiyatlar buxgalteriya hisobi va moliyaviy hisobotlarning eng muhim element-
laridan biri hisoblanib, ular investorlar, kreditorlar va boshqa manfaatdor tomonlarga xo‘jalik yurituvchi subyek-
tlar faoliyati bilan bog‘liq potensial risk va majburiyatlarni tushunishga yordam beradi.

Xo‘jalik yurituvchi subyektlarning baholangan majburiyatlarini buxgalteriya hisobi va moliyaviy hisobotda 
quyidagi yo‘nalishlar bo‘yicha aks ettirish maqsadga muvofiqdir (1-rasm).

1-rasm: Baholangan majburiyatlarni buxgalteriya hisobida aks ettirish yo‘nalishlari1

Baholangan majburiyat miqdori xo‘jalik yurituvchi subyekt faoliyatining mavjud faktlari, shunga o‘xshash 
majburiyatlarni bajarish bo‘yicha oldingi tajribasi, shuningdek, ekspertlarning fikrlari asosida belgilanadi. Xo‘jalik 
yurituvchi subyekt bunday baholashning asosliligini tasdiqlovchi hujjatli dalillarni taqdim etishi shart. Mazkur 
majburiyatlarni buxgalteriya hisobida to‘g‘ri rasmiylashtirish hamda moliyaviy hisobotlarda haqqoniy yoritib 
berish uchun, avvalo, javobgarlik yuklaydigan hodisaning mavjudligi, mazkur javobgarliklarning yuridik yoki 
konstruktiv javobgarlik asosida yuzaga kelganligi, sodir bo‘lgan operatsiyaning ehtimolligi 50 foizdan yuqori 
ekanligi hamda moliyaviy hisobotlarning xalqaro standartlarida keltirilgan usullar asosida ishonchli baholash 
imkoniyatining mavjudligi bilan tavsiflanadi. Shuningdek, baholangan majburiyatlarni ishonchli baholash moli-
yaviy hisobotlardagi majburiyatlar miqdorini to‘g‘ri va haqqoniy aks ettirish hamda xo‘jalik yurituvchi subyekt-
ning moliyaviy holatini yoritib berishda muhim hisoblanadi.

Baholangan majburiyatlarni buxgalteriya hisobida tan olish va aks ettirish quyidagi bosqichlarni o‘z ichiga 
oladi hamda amalga oshiriladi (2-rasm).

1 Muallif tomonidan ishlab chiqilgan.

2-rasm: Baholangan majburiyatlarni buxgalteriya hisobida tan olish va aks ettirish bosqichlari2

Baholangan majburiyatlarning xalqaro amaliyotda turlari juda ham ko‘p, masalan, sud nizolari, ish haqi, 
soliqlar, kreditlar bo‘yicha foizlar, restrukturizatsiya, zarar keltiruvchi shartnomalar, majburiy badallar va bosh-
qalar shular jumlasiga kiradi. Baholangan majburiyatning miqdori haqiqiy ma’lumotlar yoki hisob-kitoblar aso-
sida aniqlanadi. Misol uchun, ish haqini hisoblash xodimlar tomonidan ishlagan haqiqiy soatlar yoki kunlar aso-
sida hisoblab chiqilishi mumkin. Shuningdek, soliq hisobi amaldagi soliq qonunchiligiga muvofiq kutilayotgan 
soliq majburiyati asosida hisoblanishi mumkin.

Ta’kidlash joizki, majburiyatlarning amalda bajarilishi kelajakda sodir bo‘lsa ham, majburiyatlar ular paydo 
bo‘lgan davrda buxgalteriya hisobida tan olinadi. Misol uchun, agar oylik ish haqi hisoblangan bo‘lsa, ular 
keyingi oyda haqiqiy to‘lov amalga oshirilgan bo‘lsa ham, hisoblangan oyda tan olinadi.

Baholangan majburiyatlar tegishli ishchi schotlarda aks ettiriladi. Ular odatda schotlarning kredit tomonida 
boshqa shaxslar oldidagi majburiyatlarni aks ettiradi. Shu bilan birga, debetda majburiyatning xususiyatini aks 
ettiruvchi tegishli xarajatlar hisobga olinadi (masalan, “Ish haqi xarajatlari” yoki “Soliq xarajatlari” va boshqalar).

Baholangan majburiyatlar xo‘jalik yurituvchi subyektning moliyaviy hisobotida, odatda, buxgalteriya bal-
ansida uning aniq miqdori va qiymati, shu bilan birga, baholangan majburiyatlarning mohiyati, ularning kuti-
layotgan muddati va xo‘jalik yurituvchi subyektning moliyaviy holatini tushunish uchun zarur bo‘lgan boshqa 
ma’lumotlar tegishli ishchi hujjatlarda ochib berilishi maqsadga muvofiqdir.

Umuman olganda, baholangan majburiyatlarni buxgalteriya hisobida to‘g‘ri tan olish hamda moliyaviy hiso-
botlarda aks ettirish xo‘jalik yurituvchi subyekt moliyaviy hisobotlarining ishonchliligi va to‘liqligini ta’minlash 
uchun muhim sanaladi.

Baholangan majburiyatning eng keng tarqalgan turlaridan biri bu restrukturizatsiya jarayonlarida qo‘llanil-
adigan baholangan majburiyatlardir. Restrukturizatsiya bu belgilangan dastur bo‘lib, xo‘jalik yurituvchi subyekt 
rahbariyati tomonidan rejalashtirilgan va nazorat qilinadigan o‘zgarishlarga olib keladi hamda turli holatlarda 
yuzaga keladi. Restrukturizatsiyaning quyidagi turlari mavjud (3-rasm).

Restrukturizatsiyaga oid qaror faqat bitta boshqaruvchi tomonidan qabul qilinmaydi. U boshqaruv Ken-
gashida, direktorlar Kengashida, ta’sischilarning yig‘ilishlarida, aksiyadorlik jamiyati umumiy yig‘ilishlarida 
muhokama qilinishi va bunda barcha darajadagi tuzilmalar rahbariyati ishtirok etishi ta’minlanishi maqsadga 
muvofiqdir.

Restrukturizatsiya jarayonlarida sarflanadigan xarajatlar uchun baholangan majburiyat quyidagi hollarda 
tan olinadi (4-rasm).

2 Muallif tomonidan ishlab chiqilgan.

3-rasm: Restrukturizatsiyaning turlari3

4-rasm: Restrukturizatsiya bo‘yicha baholangan majburiyatlarni tan olish holatlari4

3 Muallif tomonidan ishlab chiqilgan.
4 Muallif tomonidan ishlab chiqilgan.

zararlar, agar ular zarar keltiruvchi shartnomalarga tegishli bo‘lmasa, baholangan majburiyat tarkibiga kirit-
ilmaydi. Shuningdek, aktivlarning kutilayotgan chiqib ketishidan foyda, hatto aktivlarning sotilishi restruktur-
izatsiyaning bir qismi sifatida qaraladigan bo‘lsa ham, restrukturizatsiya bo‘yicha baholanadigan majburiyatni 
baholashda inobatga olinmaydi.

Faoliyatni restrukturizatsiya qilish jarayonida turli xil xarajatlar yuzaga kelishi mumkin. Mazkur xarajatlar 
restrukturizatsiya hajmi, xususiyati va maqsadlariga qarab farq qilishi mumkin. Xo‘jalik yurituvchi subyektlar 
faoliyatini restrukturizatsiya qilish bilan bog‘liq xarajatlarga quyidagilar kiradi (1-jadval).

1-jadval: Restrukturizatsiya bilan bog‘liq xarajatlar tasnifi hamda baholangan majburiyatni tan olish tartibi5

№ Xarajat turlari Baholangan majburiyat tan olinadi Baholangan majburiyat tan olinmaydi

1 Xodimlar bilan 
bog‘liq xarajatlar

Xodimlarni ishdan bo‘shatish paytida to‘lanadigan 
kompensatsiya to‘lovlari;
Faoliyatni davom ettirayotgan xodimlarni yangi 
vazifalar yoki funksiyalarni bajarishlari uchun 
qayta tayyorlash va o‘qitish bo‘yicha xarajatlar.

Restrukturizatsiya jarayonlari 
boshlangunga qadar xodimlarga 
to‘langan mehnat haqi xarajatlari;
Xodimning davom etgan faoliyati 
bilan bog‘liq rag‘batlantirish to‘lovlari 
(masalan, boshqa joyga ko‘chib o‘tish 
uchun bonus);
Yangi xodimlarni yollash va o‘qitish 
xarajatlari.

2
Asosiy vositalar 
bilan bog‘liq 
xarajatlar

Tarkibiy bo‘linmalar yoki boshqa obyektlarni 
yopish yoki ko‘chirish xarajatlari;
Ko‘chmas mulkni ijaraga olish yoki sotish 
xarajatlari;
Uskunani ko‘chirish yoki almashtirish xarajatlari.

Asosiy vositalarning qadrsizlanishi;
Asosiy vositalarning hisobdan chiqarish 
bo‘yicha xarajatlar.

3 Ijara xarajatlari

Restrukturizatsiya boshlanganidan keyin bekor 
qilinmaydigan lizing shartnomasi bo‘yicha ijara 
to‘lovlari;
Ijara shartnomasini muddatidan oldin bekor 
qilganlik uchun jarima.

Restrukturizatsiya boshlanishidan oldin 
yopilgan tarkibiy bo‘linmalar bo‘yicha 
ijara to‘lovlari;
Yangi faoliyat boshlanishidan oldin 
yangi mahsulotlarni ishlab chiqarish 
jarayonidagi ijara to‘lovlari.

4

Yuridik va 
konsalting 
xizmatlari bo‘yicha 
xarajatlar

Hujjatlarni qayta tuzish, nizolarni hal qilish va 
mehnat shartnomalari bilan bog‘liq advokatga 
to‘lovlar va boshqa yuridik xarajatlar;
Strategik rejalashtirish, moliyaviy tahlil 
va o‘zgarishlarni boshqarish bo‘yicha 
maslahatchilarga to‘lanadigan to‘lovlar.

Restrukturizatsiya yakunlanganidan 
keyin xo‘jalik yurituvchi subyektning 
faoliyati bo‘yicha maslahat xarajatlari.

5 Moliyaviy xarajatlar

Qarzlarni qayta ko‘rib chiqish yoki qayta 
hisoblash xarajatlari, shu jumladan kreditlar yoki 
obligatsiyalar bo‘yicha to‘lovlar va foizlar;
Restrukturizatsiya bilan bog‘liq aktivlar va 
majburiyatlarni baholash xarajatlari.

6
Marketing va 
kommunikatsiyalar 
bo‘yicha xarajatlar

Manfaatdor tomonlar, shu jumladan xodimlar, 
mijozlar va investorlar bilan munosabatlar 
strategiyasini ishlab chiqish va amalga oshirish 
xarajatlari;
Restrukturizatsiya bilan bog‘liq yangi brendlar 
yoki mahsulotlar uchun marketing va reklama 
xarajatlari;
Yangi biznes jarayonlarni qo‘llab-quvvatlash 
uchun axborot tizimlari va texnologiyalarini 
modernizatsiyalash xarajatlari.

Yangi tizimlar va kommunikatsiya 
tarmoqlariga investitsiyalar bo‘yicha 
xarajatlar.

7 Turli boshqa 
xarajatlar

Aktivlar va passivlarni inventarizatsiya qilish 
xarajatlari;
Restrukturizatsiya maqsadlariga erishishga 
qaratilgan boshqa chora-tadbirlar uchun 
xarajatlar.

Restrukturizatsiya boshlanishidan oldin 
aniqlanishi mumkin bo‘lgan kelgusi 
operatsion zararlar.

5 Muallif tomonidan ishlab chiqilgan.

Yuqoridagi jadvalda keltirilgan restrukturizatsiya bo‘yicha xarajatlar turlari xo‘jalik yurituvchi subyektlarning 
biznes xususiyati hamda operatsiyalarining turlariga mutanosib ravishda o‘zgarishi hamda restrukturizatsiya 
maqsadlariga qarab farqlanishi mumkin. Restrukturizatsiya chora-tadbirlarini rejalashtirish va amalga oshirishda 
barcha xarajatlarni chuqur professional mulohaza asosida baholash, tan olish, hisobga olish hamda moliyaviy 
hisobotlarda yoritib berish maqsadga muvofiqdir.

X U L O S A  V A  T A K L I F L A R
Ushbu maqolada xo‘jalik yurituvchi subyektlarda turli javobgarliklar natijasida yuzaga keladigan bahol-

angan majburiyatlarning turlari, ularning o‘ziga xos xususiyatlari hamda tasnifidan kelib chiqqan holda, bahol-
angan majburiyatlarni buxgalteriya hisobida aks ettirish va moliyaviy hisobotlarda yoritib berish yuzasidan quy-
idagi taklif va tavsiyalar ishlab chiqildi:

Dastavval, baholangan majburiyatlar atamasi bo‘yicha xorijiy va mahalliy olimlarning ilmiy ta’riflari 
o‘rganib chiqildi hamda mazkur atama bo‘yicha mualliflik talqini yoritib berildi. Mazkur atama yuzasidan muallif 
tomonidan ishlab chiqilgan ta’rif baholangan majburiyatlarning o‘ziga xos xususiyatlarini yanada aniqroq ifoda 
etish imkonini beradi.

Tadqiqotlar natijasida baholangan majburiyatlarni buxgalteriya hisobida rasmiylashtirish tartibi hamda moli-
yaviy hisobotlarda aks ettirish bosqichlari ishlab chiqildi. Baholangan majburiyatlarni hisobga olishda mazkur 
tartib-taomillar hamda bosqichlarni qo‘llash natijasida xo‘jalik yurituvchi subyektlarning majburiyatlari miqdorini 
to‘g‘ri aniqlashga, daromad va xarajatlarning muvofiqligini ta’minlashga hamda xo‘jalik yurituvchi subyekt moli-
yaviy hisobotlaridagi muhim buzib ko‘rsatishlar riski darajasini pasaytirishga erishiladi.

Shu bilan birga, xo‘jalik yurituvchi subyektlar buxgalteriya hisobi amaliyotida ko‘p uchraydigan restruk-
turizatsiya jarayonlari bilan bog‘liq bo‘lgan baholangan majburiyatlarning turlari tizimlashtirildi hamda mazkur 
turdagi majburiyatlarni tan olish yo‘nalishlariga batafsil to‘xtalib o‘tildi. Xususan, restrukturizatsiya bilan bog‘liq 
xarajatlar tasnifi hamda mazkur jarayonda baholangan majburiyatni tan olish tartibi bo‘yicha taklif va tavsiyalar 
ishlab chiqildi. Buning natijasida, xo‘jalik yurituvchi subyektlarda restrukturizatsiya jarayonida yuzaga keladigan 
xarajatlarni to‘g‘ri tasniflash, hisobga olish hamda qoplash maqsadida belgilangan tartibda baholangan majburi-
yatlarni shakllantirib borish maqsadga muvofiq ekanligi asoslandi hamda moliyaviy hisobotlarda baholangan 
majburiyatlar bo‘yicha haqqoniy ma’lumotlarni yoritib berishga imkon yaratildi.

